
Nigola Loi de Ortueri, mortu su 4 de Ghennarzu 2026, est istadu unu
“gallerista” famadu in totu su mundu, e s’amore sou fiat sintzeru pro onzi tipu
de arte, finas pro sa poesia. Cun sos versos suos in “Limba” sarda imbiados a
“Su Nuraghe” de Biella in su mese de Santu Andria de su 2023, nos donat una
riflessione profunda subra de sa brutalidade de sas gherras chi sunt nàschidas in
vàrias partes de su mundu. Gràtzias a sas dòighi batorinas endecasìllabas de sa
poesia “Umanidade”, Loi nos giughet in unu viàgiu emotivu ispiradu dae sa
crudeltade de sas cuntierras de oje, ma chi sunt pretzisas a sas de semper.
Custas cuntierras, cun una violèntzia semper pius manna e s'impitu de armas
semper prus pretzisas e sofisticadas, messant vìtimas in manera indiscriminada,
tziviles disarmados e piseddos innotzentes.
 
Cun sas paràulas «Sos meres de sa terra e de sa banca,/Carros armados contra a
sos pitzinnos», su poeta denùntziat su fatu chi custa zente pro sos interessos
issoro, sena coro destruint totu: logos, famìlias, zente, chena respetare mancu
sos prus minores. Sa poesia de Loi no est solu una denùntzia, ma fintzas
un'apellu a fàghere sessare sas disamistades. Tancat sa poesia nende chi si non
nos passat sa gana de gherrare, sas atziones malas nos s’ant a bortare contra a
nois etotu, comente su boomerang australianu chi “Cando l'iscudes ti torrat a
segus”.
 
Pro mèdiu de sa poesia sua, Nicola Loi nos ammentat s'inevitàbile
cunsighèntzia de sas atziones e de sas paràulas nostras e nos invitat a riflètere
subra a su pòdere distruidore de sa gherra, ispronende-nos a chircare cussa
UMANIDADE chi nos diat dèvere acumonare totus.

Nigola Loi

Custa est sa moda ‘e su veru matzone,
Chi si che ponet mere in domo anzena.
Bastat a tenner’ pius de unu cannone,
E pro su frade ne dolu ne pena.
 
Sas armas custu mundu s’ant divisu,
Sa rejone de su macu bragheri.
Che astores si ‘etant chen’avisu,
Ma no arrivant a bolu lizeri.
 
Sos meres de sa terra e de sa banca,
Carros armados contr’a sos pitzinnos.
Giornales, radios a destra e-a manca,
Soldados macos chi cantant sos innos.
 
Umanidade piena ‘e velenu,
Chi avelenat sa mama suende.
Si che ponet cun fortza in logu anzenu,
E tzitades intreas distruende.
 
Su disisperu in ojos de sa zente,
Lughe ne abba e perunu podere.
Sena ischire mancu su comente,
Est seculare su dispiaghere

Umanidade.

Nois postos che cucos in su palu,
Che sas erveghes in sa temporada.
Semus patinde custu tempus malu,
E finas de sos macos sa ‘oltada.
 
A niunu est faghinde meledare,
Cudd’iscola de sas ultimas gherras,
No!! Dae nou si ponent a gherrare,
Sos continentes oe in duas perras.
 
Chie est a tesu, che cuba istampada,
Chi dogni die nde perdet su ‘inu.
Sa natzione benit ispulpada,
Sena aer’ pius nudda in magasinu.
 
E su populu restat a sa muda,
Iscultende sa televisiòne.
Piena de faulas, iscultza e nuda,
Cheriant postos totus in prejone.
 
Che su male chi andat anifine,
Custos tiranos no ponent acabbu.
S’ideale pius mannu est su machine,
In custa umanidade sena grabu.

Ite agatant custos benidores,
Depidos mannos pro anzenas brigas.
Ant a esser’ buddidos sos dolores,
Si sos frades coghimus in cadrigas.
 
Umanidade est peraula manna,
Chi no connoschet omines tziviles.
No semenat de tucaru sa canna,
Ma solu de cannones e fusiles.
 
Si de gherrare non passat sa gana,
S’at a disperdere abberu dogni pegus.
Ca custa est che s’arma australiana,
Cando l’iscudes ti torrat a segus.

Nigola Loi, su 10 de Santu Andria 2023


